
Nd. 368. Frumvarp til laga [142. mál]
um breyting á jarðræktarlögum, nr. 45 17. mai 1950.

Flm.: Bergur Sigurbjörnsson.

1. gr.
IV. liður 1. málsgr, 11. gr. laganna orðist svo:
Jarðrækt:
a. Vinnsla og jöfnun lands vegna akur- og túnræktar

svo og til endurræktunar túna .
b. Skjólbelti i ræktunarlöndum .

kr. 200.00 pr. ha.
1800.00 - -

2. gr.
Lög þessi öðlast þegar gildi.

Greinargerð.
Markmið viðaukans, sem felst í fyrri staflið 1. gr. frumvarps þessa, er að

hindra þá öfugþróun, að bóndinn sjái sér hag í því (vegna styrksins) að brjóta
mýrar og móa til nýræktar, en láta gamla túnið og illa gerðar sáðsléttur sitja á
hakanum eða falla í órækt, þótt áður hafi verið greitt út á þær jarðabótaframlag.

Jöfnun gömlu túnanna og nýrri ræktunar er víða mjög ábótavant. Veldur
það m. a. því, að öll vinna á túnunum er torveldari og því dýrari. Þar að auki eykur
ófullkomin jöfnun stórlega kalhættu.

Meðan bændur áttu ekki kost fullkominna véla til jöfnunar og tilfærslu á
jarðveginum í nýræktarlöndum, var eðlilegt, að kröfurnar væru minni í þessu efni,
þótt nú sé skylt að gera fyllri kröfur, áður en nýrækt er tekin út til jarðabóta-
framlags.

Einhliða útþensla ræktað a landsins umfram það, sem efni standa til, er frá-
leit, bæði frá sjónarmiði bóndans og þó enn fremur frá þjóðhagslegu sjónarmiði,
þar sem hið opinbera styrkir einhliða útþensluræktunina með fjárframlögum
(framræslu, grjótnám, girðingar).

Með þeim viðauka, sem hér er lagt til að bætt sé við lagagreinina, mundi ráðin
nokkur bót á þvi, að ræktunin kæmi að sem beztum notum.

því verður ekki unað lengur, að jarðræktarlögin geri ekki ráð fyrir framlagi
úr ríkissjóði til skjólbelta í ræktunarlöndum, svo þýðingarmikill þáttur sem skjól-
beltin eru í allri ræktun.



Náttúran sjálf er hér óyggjandi vegvísir, því að eins og öllum er ljóst, nær gróð-
urinn ætíð mestum þroska í skjólinu. Og þó að skógræktin hér á landi sé enn svo
ung, að hún geti ekki svarað því til hlítar, að hve miklu leyti skjólbeltin bæta eða
geta bætt vaxtarskilyrði annars gróðurs, hafa þau þegar sýnt þann vöxt og árang-
ur, að ekki verður um deilt, að mikils má af vænta í framtíðinni. Við okkar ó-
stöðugu veðurskilyrði er engin ástæða til að ætla, nema síður sé, að skjólbeltin
hafi minna gildi fyrir annan gróður hér en erlendis, þ. e. a. s. að minnsta kosti
25% uppskeruaukningu. Þar að auki má gera ráð fyrir þroskaöryggi, sem aldrei
verður nákvæmlega reiknað í tölum. Í þessu sambandi er rétt að geta þess, sem er
mjög athyglisvert, að hinn merki tilraunamaður. Klemenz Kristjánsson á Sáms-
stöðum, hefur gerzt brautryðjandi um ræktun skjólbelta. Hefur hann ritað margt
athyglisvert um gildi skjólbelta fyrir aðra ræktun. T. d. má nefna, að hveiti náði
þroska á köldu sumri í skjólbelti, þegar það náði ekki meira en hálfum þroska á
bersvæði.

Nú, þegar raddir eru sem háværastar um að auka ræktunarbúskap í landinu
meira en verið hefur, er óafsakanlegt að loka augunum fyrir nauðsyn þess að
hraða gróðursetningu skjólbelta. Í raun réttri þyrftu þau að ganga fyrir öðrum
ræktunarframkværndum, ef vel á að vera og gildi þeirra er metið til árvissari og
fjölbreyttari· ræktunar og uppskeru.

Enginn skyldi sjá ofsjónum yfir því, þótt skjólbeltaræktuninni sé ætlað hærra
framlag á ha, en t. d. túnrækt. Framlagið er hér miðað við það, að plönturnar fáist
greiddar í byrjun.

Um þriggja ára skeið þarf skjólbeltið nokkra aðhlynningu og umhirðu. Einnig
má gera ráð fyrir, að fyrstu árin þurfi bóndinn að kaupa plöntur í stað þeirra,
er kunna að deyja.

Um marga hluti er tvennu ólíku saman að jafna túni og skjólbelti. Túníð
skilar bóndanum arði strax, en skjólbeltin ekki verulega fyrsta áratuginn. En hver
áratugur, sem líður, eykur gildi þess, og gagn þess verður meira fyrir næstu kyn.
slóðir. Þess vegna verður öðrum þræði að líta á málið langsæjum augum og krefj-
ast ekki fullra fórna af þeim, sem nú lifa. Aftur á móti verður skjólbeltið spari-
sjóður framtíðarinnar, sem þá skilar vöxtum til bóndans og þjóðfélagsins i fjöl.
breyttari og betri uppskeru.

Þótt skjólbeltin séu hér tekin til athugunar frá sjónarmiði ræktunar og bú-
skapar, hljóta ýmsir þræðir þessara mála að liggja til Skógræktar ríkisins, og er
Búnaðarfélagi íslands og Skógrækt ríkisins vorkunnarlaust að semja um þá sín
á milli, svo skyld sem verkefni þeirra stofnana eru, enda má telja, að þeim sé
skylt að vinna saman að lausn þessa mikla hagsmunamáls þjóðarinnar allrar.


